
Урыўкі біяграфіі 
 

Паўлюк Багрым нарадзіўся (2 (14) лістапада 1812    у вёсцы  Крошын 
Навагрудскага павета Гродзенскай губерні, цяпер Баранавіцкі  раён Брэсцкай 
вобласці ў сям’і рамесніка. 

Вучыўся ў пачатковай парафіяльнай школе, фундатарам якой быў ксёндз В.  
Магнушэўскі. Пазнаёміўся з вальнадумнай паэзіяй; пачаў пісаць сам. У сувязі з  
сялянскімі хваляваннямі 1828 г. у Крошыне і за распаўсюджанне верша «Бунт  
хлопаў» (варыянт «Рабункаў мужыкоў» Я. Баршчэўскага) прыцягваўся да следства,  
быў здадзены ў рэкруты. Калі вярнуўся, Паўлюк Багрым, як і яго бацька, працаваў  
кавалём. 

У рамястве дасягнуў мастацкіх вяршыняў, пра што сведчыць зробленая ім 
каваная жырандоля, якая і сёння захоўваецца ў Крошынскім касцёле. Гэта ўзор 
мастацкай коўкі на Беларусі ХІХ века. 

ПамёрПаўлюк Багрым каля 1891 года, пахаваны на мясцовых могілках. 
 

«Зайграй, зайграй, хлопча малы…» 
 

Зайграй, зайграй, хлопча малы. 
І ў скрыпачку і ў цымбалы. 
А я зайграю ў дуду, 
Бо ў Крошыне жыць не буду. 
Бо ў Крошыне пан сярдзіты, 
Бацька кіямі забіты, 
Маці тужыць, сястра плача: 
«Дзе ж ты пойдзеш, небарача?…» 
Дзе ж я пайду? Мілы Божа! 
Пайду ў свет, у бездарожжа, 
У ваўкалака абярнуся, 
З шчасцем на вас азірнуся. 
Будзь здарова, маці міла! 
Каб ты мяне не нарадзіла, 
Каб ты мяне не карміла, 
Шчасліўшая ты б была! 
Каб я каршуном радзіўся, 
Я бы без паноў абыўся: 
У паншчыну б не пагналі, 
У рэкруты б не забралі 
І ў маскалі не аддалі. 
Мне пастушком век не быці, 
А ў маскалях трудна жыці, 
А я і расці баюся, 
Дзе ж я, бедны, абярнуся? 
Ой, кажа́не, кажанé! 
Чаму ж не сеў ты на мяне? 
Каб я большы не падрос 
ды ад бацькавых калёс. 

